
ПУЛТАРУЛӐХ 

«Чӑваш юрри, 
санпа эп мухтанатӑп...» 

Чӑваш наци библиотекин «Мерчен» юрӑ-кӗвӗ 
тӗпелӗнче Чӑваш халӑх ҫыравҫин Юхма Миш-
шин пултарулӑхне халалланӑ литературӑпа му
зыка каҫӗ иртрӗ. 

Уява «Тарават» фольклор ушкӑн илемлӗх 
ертӳҫи Клара Осокина тата Чӑваш наци кон-
гресӗн культура комитечӗн председателе Вера 
Архипова ертсе пычӗҫ. Вулавӑша пухӑннисем 
Юхма Мишшин пултарулӑхӗпе тӗплӗн паллаш-
ма пултарчӗҫ. Пултарулӑх каҫне сумлӑ поэт-
писательсем, композиторсем хутшӑнчӗҫ. 

Юхма Мишши - академик, тӗпчевҫӗ, публи
цист, куҫаруҫӑ, пӗтӗм тӗнчипех паллӑ ҫыравҫӑ. 
Вӑл истори романӗсемпе пысӑк пӗлтерӗшлӗ 
тӗпчев ӗҫӗсем ҫырнӑ хушӑрах сӑвӑ та хайлать. 
Михаил Николаевич сӑввисемпе хывнӑ юрӑсем 
халӑхра анлӑ сарӑлнӑ. Вӗсенчен чылайӑшне ха-
лӑхӑн тесе йышӑнаҫҫӗ. Поэт сӑввисемпе чӑваш 

композиторӗсем сахал мар юрӑ кӗвӗленӗ: Гер
ман Лебедев, Филипп Лукин, Анисим Асламас, 
Юрий Кудаков, Олимпиада Агакова, Анатолий 
Никитин, Андрей Токарев, Авраам Бурундуков, 
Николай Андреев, Марина Ильичева-Шуракӑш, 
Юрий Жуков, Николай Эриванов, Галина Сквор-
цова тата ыттисем. 

Хӑнасене Иван Христофоров, Любовь Афа
насьева, Клара Осокина, Олег Самана, Верони
ка Пинеслу, Галина Скворцова, Роза Степанова, 
Вениамин Колпаков, Марина Ильичева-Шуракӑш 
Юхма Мишши сӑввисемпе кӗвӗленӗ юрӑсем-
пе савӑнтарчӗҫ. Пухӑннисен умӗнче хӑйсен 
ӑсталӑхне «Тарават» тата «Сӑрнай» фоль
клор ушкӑнӗсем кӑтартрӗҫ. Анатолий Никитин 
кӗвӗленӗ, халӑхра анлӑ сарӑлнӑ «Урхамахсем 
тӑраҫ тапӑртатса» юрра пурте пӗрле шӑран-
тарчӗҫ. 

Чӑваш наци вулавӑшӗн ӗҫченӗсем фойере 
«Юхма Мишши пултарулӑх эткерӗ» кӗнеке ку-
равне йӗркелерӗҫ. Ҫакӑн пек пӗлтерӗшлӗ ме-
роприятисене малашне те ирттерме сӗнчӗҫ пу-
хӑннисем. Тӑван сӑмах, юрӑ-кӗвӗ чуна мӑнаҫлӑх 
варкӑштарса кӗртрӗ. Литературӑпа музыка каҫӗ 
чӑваш юрри-кӗввин, сӑмахӗн уявӗ пулса тӑчӗ. 

Юлашкинчен Юхма Мишшин «Шурӑ акӑш 
ишет Атӑл урлӑ» кӗнекинче пичетленнӗ «Чӑваш 
юрри» мӑнаҫлӑн та уҫҫӑн янӑрарӗ. 

«... Чӑваш юрри! Санпа эп мухтанатӑп, 
Ялан-ялан эс манӑн чӗрере. 
Тертре те хуйхӑра чуна уҫатӑн, 
Пиллетӗн ҫӗнтерӳ кӗрешӳре». 

